
Valair vala il pled discurrì 
 

 

Tge pajais! 

Pled festiv da la presidenta da la Confederaziun Simonetta Sommaruga a 

chaschun da la festa naziunala sin in Rütli 

_________________________________________________________________________ 

 

Prezià signur president da la Societad d’utilitad publica 

Char Jean Daniel Gerber 

Chars giasts da tut las parts da la Svizra 

Stimadas musicistas e preziads musicists 

Preziadas gidantras e stimads gidanters 

 

Tge bel dad esser qua oz cun vus tuttas e tuts. Il pli gugent avess jau envidà l’entira Svizra 

sin il Rütli – oravant tut en quest temp spezial. E gist quai n’è quest onn betg pussaivel. Ma 

simbolicamain è l’entira Svizra radunada qua sin il prà dal Rütli. 

 

Jau hai envidà da tut las parts da la Svizra mintgamai ina dunna ed in um. Mintgina e mintgin 

da Vus ha gidà da superar questa crisa. En in ospital, en la vendita, en scola, en la 

vischinanza. Vus essas qua sco represchentantas e represchentants da noss pajais. 

 

Durant ils ultims mais avais Vus tuttas e tuts numnadamain mussà en moda impressiunanta: 

La Svizra «tegna pitg». Quai vul dir: Ella è ferma. Ed ella è unida.  

 

Ins m’ha raquintà che blers da Vus – cur che Vus essas vegnids a savair da l’invit sin il Rütli 

– hajan dumandà: «Pertge gist jau? Jau n’hai bain betg prestà insatge extraordinari!» Vossa 

reacziun è fitg tipica per noss pajais. En muments decisivs è la Svizra bler, bler dapli che otg 

e mez milliuns abitantas ed abitants. Nus essan in pajais che «tegna pitg».  

 

Malgrà la crisa en connex cun il coronavirus ha la Svizra adina funcziunà. Il trams èn 

cursads, la posta è arrivada, nus avain gì avunda electricitad, il rument è vegnì dismess e las 

scolas èn s’organisadas da nov. 

 

Tscherts presidents communals han schizunt telefonà persunalmain a tut las abitantas 

attempadas. Er ils chantuns e la Confederaziun èn stads qua per la populaziun e per nossas 

interpresas. En in pajais che porscha sustegn, pon ils umans esser curaschus e solidarics.  

 

La Svizra «tegna pitg» er sur ils cunfins or. Las relaziuns commerzialas cun noss stadis 

vischins n’èn mai vegnidas interruttas. Cas cuntrari avessan mancà bleras chaussas che nus 

duvrain mintga di. Nus duvrain stadis vischins gist uschia sco quai che nus duvrain noss 

vischins en il quartier.  

 

La crisa en connex cun il coronavirus n’è betg anc passada. Las cifras muntan puspè. 

Perquai restain nus precauts. I dovra er uss puspè mintgina e mintgin da nus. Ed i dovra la 

Confederaziun ed ils chantuns. Mo cuminaivlamain pudain nus franar ina nova derasaziun 

dal virus. 

 

Charas eroxas e chars eroxs dal mintgadi 

Nus duvrain er en l’avegnir persunas sco Vus che procuran che la Svizra «tegnia pitg». 

 

Bun da savair ch’i dat Vus e ch’i dat en noss pajais anc fitg bleras autras eroxas ed eroxs dal 

mintgadi. 

 

En num dal Cussegl federal As engraziel jau da cor e fatsch onur oz a 27 dunnas ed a 27 

umens. 


